
Бүгенге көндə дөньяның кайсы гына почмагына барма, татар кешесен очратырга 

мөмкин. Аларның теге яки бу җирдə урнашуының үз тарихы һəм төрле сəбəплəре бар. Татар 
кешесен язмыш кая гына китермəсен, ул, беренче чиратта, миллəттəшлəре, дин кардəшлəре 
белəн берлəшə, мөселман мəхəллəсен оештыра. Бу хəл төрле тарихи чорларда татарларга 
үзаңын, динен һəм телен саклап калырга ярдəм иткəн. Кореяга барып җиткəн 
миллəттəшлəребез дə бу кагыйдəлəрдəн читтə калмаганнар. Əлеге мəкалəдə «Милли байрак» 
газетасы материалларына таянып, Киҗу (Кейджо) (хəзерге Сеул) шəһəрендəге «Ногмания» 
мəчет-мəктəбе һəм аның иганəчесе Габделхак Ногман эшчəнлеге турында мəгълүмат бирелə. 
1926 елда оешкан мəчет-мəктəп озак еллар дəвамында Корея татарларының төп мəгърифəт 
учагы булып торган, Киҗу Идел-Урал төрек-татарлары мəдəнияте җəмгыятенең идарəсе ка-
рамагында эшлəп килгəн. Əлеге газетага таянып, мəктəп эшчəнлегенə караган мəгъ-
лүматларны 1944 елга кадəр күзалларга мөмкин. 

Бүгенге көндə мөһаҗирлектəге миллəттəшлəребезнең тарихын өйрəнү татар халкының 
бай мəдəни мирасын туплау, барлау һəм торгызу юлында иң мөһим эшлəрнең берсе. Əлеге 
мəгълүматлар нигезендə Корея татарларының милли мəгарифе торышы, андагы укыту про-
граммалары, укыту тəртиплəре, кулланылган дəреслеклəр белəн танышырга мөмкин. Моннан 
тыш, аерым педагогларның, иганəчелəрнең, җəмəгать эшлеклелəренең исемнəрен барлау, 
мəктəпнең оешу тарихын күзаллау мөмкинлеге туа. Мəктəп белəн бəйле яңа мəгълү-
матларны, төрле фикерлəрне, аерым фотоларны бастырып чыгару татар халкының асылын 
ачыкларга, бердəмлеген ныгытырга ярдəм итə. 

 
Ачкыч сүзлəр: Киҗу, Габделхак Ногман, «Ногмания» мəктəбе, «Милли байрак» газе-

тасы, миллəт, татар мəгарифе, мөһаҗирлек. 

Татарлар Ерак Көнчыгышка XIX йөзнең ахыры – XX йөзнең башында 
күченеп китə башлыйлар. Аларның əлеге иллəргə сəфəре, беренче чиратта, 
Көнчыгыш Кытай тимер юлы салына башлау белəн бəйле була. Нəтиҗəдə ти-
мер юл буендагы Кытай шəһəрлəрендə – Маньчжурия, Хайлар, Харбинда та-
тарлар оешып яши башлый.  

Революция һəм гражданнар сугышы дулкыны 1917 елдан Кытайга 
мөһаҗирлəрнең яңа төркемнəрен алып килə. Алар арасында төрле төбəктəн, 
төрле катламга караган кешелəр – игенчелəр, приказчиклар, укытучылар, 
хəрбилəр күп була. Маньчжуриядəге шартлардан канəгать булмыйча, шактый-
лары Япониягə юл тота. Монда аларның күпчелеге актив рəвештə сəүдə эше 
белəн шөгыльлəнə башлый. Шулай итеп, 1935 елга Ерак Көнчыгыштагы 10 мең 
мөһаҗирнең 2 меңе Япониядə яши. Япон хөкүмəте, үз чиратында, төрки-татар 
эмиграциясен яхшы кабул итə. Бу иң беренче чиратта японнарның мөселманнар 
һəм ислам дине белəн кызыксынулары һəм аларга карата уңай сəясəт алып ба-
рулары белəн бəйле була. 1927 елда татарларга милли мəктəплəр булдырырга, 
мəчетлəр төзергə рөхсəт бирелə. Ерак Көнчыгыш мөһаҗирлəре өчен чыгып 
килгəн «Милли Байрак» газетасындагы милли мəсьəлəлəргə кагылышлы 
мəкалəлəр төрки-татар эмиграциясенə урындагы хакимият тарафыннан шактый 
киң мөмкинлеклəр бирелгəнлеге турында сөйли. Əлеге газетада төрки-татар 
мəктəплəренең эшчəнлеген, дəреслеклəр мəсьəлəсен, милли мəгариф һəм аның 
бурычларын, туган телне, тарихны, динне саклау һəм укыту, милли тəрбия һ.б. 
проблемаларны яктыртуга шактый урын бирелə. Газетада иң күп күтəрелгəн 
мəсьəлə – Ерак Көнчыгышта татар мəктəплəренең эшчəнлеге. Бу мəкалəлəрдə 
аерым мəктəплəрдə укыту һəм тəрбия эше, аның эчтəлеге, яңа мəктəп бинала-
рын ачу, аларда белем бирүче укытучылар, имтихан нəтиҗəлəре һ.б. турында 
сөйлəнə (Мортазина, 2018: 265). Аерым алганда, Харбиндагы «Гыйнаять» 
мəктəбе, Мукден, Хайлар, Нагоя һ.б. япон шəһəрлəрендəге татар мəктəплəре 
турындагы язмалар зур кызыксыну уяталар.  

Əлеге мəкалəдə Киҗу шəһəрендə ачылган «Ногмания» мəчет-мəктəбе һəм 
аның иганəчесе Габделхак Ногман турында мəгълүмат бирү максат ителə. 
Японнар Киҗу («башкала ныгытмасы») дип хəзерге Кореядагы Сеул шəһəрен 
атаганнар. Тарихтан билгеле булганча, 1910–1945 еллар аралыгында Корея 
Япон империясе хакимияте астында яшəүче ил була. Шунлыктан андагы 
мəктəплəр татарларның Ерак Көнчыгыштагы һəм Япониядəге мəгариф система-
сына кергəн дип əйтə алабыз. Моннан тыш, Корея җирлегендə татар 
диаспорасының иң күпчелеге нəкъ Киҗу шəһəрендə яшəгəн. Татар кешесен яз-
мыш кая гына китермəсен, ул беренче чиратта миллəттəшлəре, дин кардəшлəре 
белəн берлəшə, мөселман мəхəллəсен оештыра башлый. Кореяга барып җиткəн 
татарлар да əлеге кагыйдəдəн тайпылмаган.  

Кореядагы татарлар язмышы турында Л.Р.Усманова, И.Гыйлəҗев, 
Н.Дəүлəт, Р.М.Адутов, М.Таһир мəкалəлəрендə беркадəр мəгълүмат очрый. 
Мəсəлəн, Кытайда туып үскəн, соңыннан Төркиягə күчеп, озак еллар Əнкарада 
инженер булып эшлəгəн Мəхмүт Таһир «Казан утлары» журналында Корея та-

тарлары һəм безне кызыксындырган «Ногмания» мəктəбе буенча белешмə бирə. 
Аның мəгълүматларына караганда, 1921 елда Япониядə бик нык җир тетрəү бу-
ла. Аннан күчеп киткəн татарларның күбесе Кореяга барып чыгалар. Алар 
төрле эшлəргə ялланалар, азрак хəл алганнары кечкенə кибетлəр ачып 
җибəрəлəр (30 нчы еллар ахырында бер Сеул шəһəрендə генə дə 28 татар кибете 
булган). Гомумəн алганда, Кореяда татар кибетлəренең саны 60 ка якынлашкан. 
Аларның «Алтай», «Нур», «Казан», «Байкал», «Урал», «Самара», «Болгар» ке-
бек яңгырашлы татар исемнəрен йөртүлəре хəзерге көндə дə горурлык хисе ту-
дыра (Таһир, 1990: 178). 

Корея татарларының мөселман мохитен булдырудан төп максатлары – ур-
так дини һəм милли тормыш белəн яшəү, балаларын татарча укыту телəге була. 
Мөселман зираты ачыла, ə 1926 елда Габдулла Ногман акчасына татар 
җəмгыяте өчен махсус ике катлы бина сатып алына. Аның беренче каты зур зал, 
идарə утырышлары һəм хезмəтчелəр торыр өчен бүлмəлəрдəн гыйбарəт булса, 
икенче катын мəчет гыйбадəтханəсе һəм балалар укый торган мəктəп сыйныф-
лары били. Химаячесенə бəйле рəвештə «Ногмания» исемен алган мəктəп алты 
еллык итеп оештырыла, анда төрле елларда Зəйнəп Рəхим, Габдулла Хəким, Ра-
зия Дəүлəткилде, Халидə Камайлар балаларга белем бирə.  

Киҗуда дини эшлəрне имам Габделкəрим Рəхим башкара. Соңрак аның ва-
зифаларын Габдулла Хəким, Габдулхак Ногман, Мөхəммəт Зариф Янгураз, Га-
рифулла Гыйззəтлəр үти. Кореядагы җəмгыять эшлəре белəн Габдулла Нур-
мөхəммəт, Кəрим Сөлəйман, Мөхəммəт Зариф, Галим Сəлахетдин, Төркиягə 
күчү дəверендə Исхак Багдаш, Гыйниятулла Моратлар җитəкчелек итə.  

Җомга һəм бəйрəм көннəрендə Киҗу татарлары мəчеткə намаз укырга 
җыела. Зур залда туй һəм бəйрəм тантаналары, дини һəм милли хəтер мəҗ-
леслəре, балаларның күңел ачу уеннары уздырыла. Жырлы-биюле кичəлəргə 
башка шəһəрлəрдə яшəүче миллəттəшлəр дə килə. Киҗудагы татар җəмə-
гатьчелеге тормышын Ерак Көнчыгышта чыккан газеталар даими рəвештə як-
тыртып торалар. Татарларның актив эшчəнлеге, бердəмлеге, йолалары, 
бəйрəмнəре алар белəн бергə яшəгəн һəм эшлəгəн кореялылар арасында кызык-
сыну тудыра, аларның кайберлəренең ислам динен кабул итүлəренə һəм 
мөселман кануннары буенча яшəүлəренə этəргеч ясый (Таһир, 1990: 178–179).  

М.Таһир мəкалəсенə таянып, без Киҗуда 1926 елдан «Ногмания» исемле 
татар мəктəбенең эшлəп килүен күрə алабыз. Л.Р.Усманова мəгълүматлары бу-
енча, Кореяда төрки-татар җəмгыяте 1923 елдан соң оешкан. Ул шулай ук 
мəчет (1926 елдан) һəм «Ногмания» исемле мəктəп эшлəве турында яза. Бу 
мəгълүматларның күпчелеге 1945 елда Рокыя Мөхəммəдиштəн1 сорау алу мате-
риалларында искə алына, мəктəпнең исə бары тик исеме генə атала (оешу дата-
сы күрсəтелмəгəн) (Усманова, 2005: 100).  

                                           
1 Рокыя Мөхəммəдиш (Рокыя Дəүлəткилде, 1908–1985), «Милли байрак» газетасы 

хəбəрчесе, Ерак Көнчыгыштагы Идел-Урал төрек-татар башкарма комитетының дəреслеклəр 
комиссиясе рəисе урынбасары. 

Киҗу шəһəрендə татар балалары өчен ачылган белем бирү йортлары буен-
ча материаллар шулай ук зур кызыксыну тудыралар. «Милли байрак» газета-
сында бу темага багышланган берничə мəкалə бар. 1942 елга кадəр чыккан 
мəкалəлəрдə Киҗудагы мəктəпне бары тик «Киҗу мəктəбе» дип атау каралган. 
Мəктəпкə «Ногмания» исеме 1943 елда гына бирелə, моңа Ə.Кəримуллин һəм 
Д.Гайнетдинов язмалары да дəлил булып тора. Алар фикеренчə, 1926 елда 
Киҗу татар җəмгыяте мəктəп һəм мəчет өчен ике катлы зур бинаны арендага 
ала. Соңрак бу ике катлы зур бина Габделхак Ногман васыять итеп калдырган 
акчага сатып алына. Иганəчесе хөрмəтенə аны «Мəктəбе Ногмания» дип атый 
башлыйлар (Кəримуллин, 2019; Гайнутдинов, 2021). «Милли байрак» газета-
сында 1937, 1938 елларда чыккан Киҗу мəктəбендə имтиханнар алуга багыш-
ланган мəкалəлəр безнең фикерне раслыйлар. Бу язмаларда əлеге мəктəп «Киҗу 
Идел-Урал төрек-татар мəдəнияте җəмгыяте карамагында эшлəп килгəн дини-
милли мəктəп» дип искə алына. Шəкертлəр ел саен укытучы, ата-аналар, 
җəмгыять əгъзалары алдында имтихан тота торган булганнар һəм бу бик зур 
вакыйга итеп каралган. Аерым очракларда, җəмгыять рəисеннəн, җəмгыять 
əгъзаларыннан тыш, япон кунаклары килү очраклары да күзəтелə. Бу вакытта 
укучылар аерым сорауларга япон телендə җавап бирə торган булганнар. Мон-
нан тыш, рус һəм инглиз теллəрен укыту каралган була. Əмма мəктəптəге укы-
ту эшлəре һəм имтихан алу бары тик ана телендə алып барылган. Имтихан 
үткəрү ел саен бер үк тəртип буенча уза дип əйтсəк, ялгышмабыз. Башта сүзне 
кыска тəбрик нотыгы белəн мөгаллим башлап җибəргəн, соңыннан берəр 
шəкерт тарафыннан Коръəн укылган һəм имтихан башланып киткəн. Имтихан 
нəтиҗəлəре һəм бəялəмəлəре буенча укучыларны икенче уку елына күчерү 
тəкъдим ителгəн. Алтынчы сыйныфны тəмамлаган укучылар шəһадəтнамə ал-
ганнар һəм укуларын башка дəүлəт мəктəплəрендə дəвам иткəннəр. Əлеге 
мəктəптə белем бирү башлангыч һəм урта мəктəплəр программасы буенча алып 
барылган. Шəкертлəрнең имтиханыннан соң Коръəн укылган, аерым ата-
аналар, кунаклар балаларга яхшы белем, дини-милли тəрбия биргəн өчен 
мөгаллимгə рəхмəт сүзлəрен җиткергəннəр. Соңыннан укучыларга бүлəклəр 
тапшырылган, хатын-кызлар тарафыннан чəй табыны ясалган, милли ашлар 
тəкъдим ителгəн. Ахырдан мөгаллим белəн укучыларның бердəм фотосурəте 
алынган (Рəс. 1, 2). Үз балаларын татар миллəтенең дəвамчылары итеп күргəн 
кунаклар, имтихан нəтиҗəлəреннəн канəгать булып, шатланып өйлəренə кай-
тып китə торган булганнар (Мохбир, 1937: 3, Мохбир, 1938: 3).  

Газета материалларын өйрəнгəндə шул нəрсə күзгə ташлана: сүзнең лексик 
мəгънəсен көчəйтер өчен, мəкалə авторлары еш кына синоним сүзлəр куллан-
ганнар. Мəсəлəн, «рəхмəт» һəм «тəшəккүр», «мəҗлес» һəм «мəрасим», «ихти-
ляль» һəм «инкыйлаб», «сөаль» һəм «сорау» сүзлəре еш очрый. Моннан тыш, 
мəкалəлəрдə Киҗу шəһəре татарларын аерым очракта «җəмгыять əгъзалары» 
яисə «мəхəллə əгъзалары» итеп атау да күренгəли.  

Рəс. 1. Шəкертлəр һəм аларның мөгаллимнəре Габдулла əфəнде Хəким.  

Чыганак: «Милли байрак» газетасы, 1937 ел, 23 апрель. 
 
 

 
Рəс. 2. Киҗуда имтиханнан соң.  

Чыганак: «Милли байрак» газетасы, 1938 ел, 5 август. 

1942 елда басылып чыккан «Киҗуда имтихан» исемле мəкалə бу 
мəктəпнең тормышы һəм алда булачак үзгəрешлəрнең сəбəплəре турында 
сөйли. Əгəр моңарчы дөнья күргəн мəкалəлəрдə без имтиханнарның мəктəп би-
насында узуларын күзəтсəк, бу елны, бинада төзеклəндерү эшлəре алып барылу 
сəбəпле, имтихан Вəлиулла Ибраһим өендə үткəрелə. Имтихан алу тəртибе 
башка еллардан аерылмый. Имтихан үткəрү өчен мəхəллəнең махсус бинасы, 
утырып укыр өчен урыннар булмау шəкертлəрне дə борчыган. Алар, ата-
аналарның, җəмəгатьчелекнең əлеге хəлгə игътибар итəргə тиеш булуларын 
сөйлəп, халыкка мөрəҗəгать иткəннəр. Моннан тыш, əлеге мəкалə нигезендə 
без мəктəптə яңа укытучы – Рузия Ибраһим килүен күрə алабыз. Моңа кадəр 
мөгаллим вазифаларын башкарган Габдулла Хəким мəхəллəнең мулласы итеп 
билгелəнə (Мохбир, 1942: 4).  

1943 елда «Милли байрак» газетасында дөнья күргəн «Мəсҗид вə мəктəбе 
«Ногмания»нең ачылу мəрасиме» исемле мəкалə фикер төрлелегенə нокта куя. 
Мəкалə 1940 елда Киҗу шəһəрендə вафат булган миллəттəшебез Габделхак 
Ногманның васыять акчасына торгызылган мəчет һəм мəктəп ачу тантанасына 
багышланган.  

Габделхак Ногманның изге эшлəрен һəм яхшылыкларын искə алып, Киҗу 
мөселман җəмгыяте əлеге бинага «Ногмания» исемен бирергə карар кыла. Бу 
тантана 1943 елның 5 октябрендə көндезге сəгать 1дə зур итеп уздырыла. 

Əлеге мəктəпне төзеклəндерү, ачу, Шəркый Азиядəге барлык милли-дини 
идарəлəр вəкиллəрен мəктəп ачылу тантанасына чакыру һəм, гомумəн, əзерлек 
эшлəрен Киҗу Идел-Урал төрек-татар мөселманнары мəдəнияте җəмгыятенең 
идарəсе үз өстенə ала. Нəтиҗəдə əлеге мəктəпне ачуга чит төбəклəрдəн шактый 
күп кеше җыела. Алар арасында: Мукденнан Мəркəз башкарма вəкиле рəисе 
Əхмəдша əфəнде Гыйззəтуллин, Ерак Көнчыгыш Идел-Урал төрки-татар-
ларының Башкарма комитеты рəисе урынбасары Габделкəрим хəзрəт Рəхим, 
Хайлар милли идарə рəисе Хəсəнетдин əфəнде Сухе, Кобе Идел-Урал җəмгыяте 
вəкиле имам Хəсəн Кильки, Токио Идел-Урал җəмгыяте рəисе вəкиле Мəхмүд 
Хуҗа əфəнде була, Тайдиннан, Ноюкидан, Фузаннан һ.б. шəһəрлəрдəн дə 
вəкиллəр катнаша. 

Тантана Киҗу җəмгыяте имамы Габдулла Хəкимнең Коръəн укуы белəн 
башлана, догалар, тəкъбирлəр əйтелə. Мөфти Габделкəрим хəзрəт Рəхим мəчет 
ишеклəренə бəйлəнгəн тасманы кисеп ала. Мəчеттə Габделхак əфəнде рухына 
дога укыла, азан əйтелə, намаз үтəлə. Намаздан соң җəмəгать мəктəп бүлмəсенə 
юл тота. Мəктəп ишегендəге тасма Габделхак əфəнденең хатыны Шəмсенур ха-
ным тарафыннан киселə. Шуннан соң җыелган халык мəчет-мəктəп 
укытучыларының һəм хезмəтчелəренең бүлмəлəрен карап чыга. Җəмгыять 
рəисе тарафыннан рəсми рəвештə ачылу тантанасы игълан ителə. Аерым 
рəвештə Бөек Шəркый Азиядə корбан булган япон гаскəрлəре хөрмəтенə бер 
минут тынлык саклана. Шуннан соң вəкиллəргə сүз бирелə, башта вилаять 
җитəкчелегеннəн Кусану сан сүз ала. Соңыннан Мəркəз башкарма рəисе, кот-
лап, тəфсирле нотык сөйли. Өченче сүзне Мəркəз диния шөгъбəсе рəисе ала. 



Садыйков Ш.Ф. Сеул шəһəрендəге «Ногмания» мəчет-мəктəбе һəм аның иганəчесе… 

131 

Болардан соң бер-бер артлы Киҗу җəмгыяте рəисе, Токио имамы 
Мөхəммəдəмин хəзрəт, Кобе имамы Хəсəн əфəнде Кильки һəм башка вəкиллəр 
шул көннең төп вакыйгасына багышлап сүз сөйлилəр. Ахырдан Киҗу җəмгыяте 
əгъзалары, мөгаллимə Рузия ханым Ибраһим һəм мəктəп шəкертлəре котлау 
сүзлəре белəн чыгалар. Мəҗлес Шамил əфəнде Ямамото тарафыннан укылган 
Коръəн белəн тəмамлана (Мохбир, 1943: 2).  

Соңыннан «Ногмания» ачылу белəн котларга килгəн кешелəр тарафыннан 
бүлəклəр бирелə, иганəлəр туплана. Мəсəлəн, мəчет өчен Токио ислам 
җəмгыятеннəн, Шəмсенур ханым һəм Шамил əфəнде Ямамотолардан бер палас, 
Галим əфəнде Сəлахетдиннəн мəчеткə бер келəм, Токио Идел-Урал җəм-
гыятеннəн бер Кəлам шəриф (Коръəн), Габдерəшит хəзрəт Ибраһимовтан үз 
əсəрлəреннəн 80 нөсхə дəреслек китаплары, Кобе Идел-Урал җəмгыятеннəн 
20 данə фəс (баш киеме), аерым затлардан чемодан, рəсемнəр, берничə нөсхə 
дин дəреслеклəре, Шəмсенур ханымнан мəрхүм Габделхак əфəнде Ногманның 
рəсеме һəм ике дивар сəгате, Киҗу шəһəрендəге ханымнардан ашханə 
əсбаплары бүлəк ителə. Шулай ук миллəттəшлəр арасында «Ногмания» файда-
сына 8810 иена иганə туплана. Көндезге 1дə башланган тантана кичке 11гə 
кадəр дəвам итə. 

Икенче көнне тантанага килгəн вəкиллəр аерым автобуста Габделхак 
Ногманның каберенə барып, мəрхүмнең рухына Коръəн укыйлар. Шул көнне 
кичке сəгать 6да «Ногмания» залында милли кичə оештырыла. Шəкертлəр та-
рафыннан ике пəрдəлек «Үги кыз» əсəре куела, əдəбият бүлеме башкарыла. 
Шəкертлəр һəм яшьлəр мөгаллимə Рузия ханым карамагында өслəренə 
йөклəнгəн рольлəрен осталык белəн җиренə җиткереп башкаралар, алкышларга 
күмелəлəр. Кичəдəн соң кунакларга чəй бирелə. Кунаклар яшьлəр һəм балалар-
га милли тəрбия бирү турында фикерлəрен əйтəлəр, аларның уңышларыннан 
канəгать булуларын белдерəлəр (Мохбир, 1943: 2). 

5–9 октябрьдə вəкиллəр хөрмəтенə Киҗудагы миллəттəшлəр тарафыннан 
хосусый рəвештə табын мəҗлеслəре үткəрелə. 9 октябрьдə вəкиллəрне озату 
кичəсе оештырыла. Чит илдə торгызылган мəчет-мəктəп бинасының милли 
барлыкны саклауда уйнаячак роленə карата сүзлəр сөйлəнелə. Мəктəп ачудан 
тыш, шəкертлəрне дəреслеклəр белəн тəэмин итү мəсьəлəсе күтəрелə. Мəркəз 
нəшрият фонды файдасына 440 иена һəм япон гаскəрлəре файдасына 1017 иена 
иганə тупланыла. Шундый бəйрəм шартларында төрле җирлəрдəн килгəн 
хөрмəтле вəкиллəр белəн саубуллашу тантанасы уздырыла (Мохбир, 1943: 2).  

Милли дəреслеклəр белəн тəэмин итү чыннан да бик мөһим мəсьəлə була, 
чөнки ул беренче чиратта матбугат, нəшрият эшен оештыруны талəп итə. Япон 
хөкүмəте əлеге башлангычларга киртəлəр куймый. Нəтиҗəдə Ерак Көнчыгышта 
берничə милли нəшрият ачыла һəм уңышлы гына эшлəп килə. Токио шəһəрендə 
оешкан «Матбугаи исламия» нəшрияте мəктəплəрне уку əсбаплары белəн 
тəэмин итүдə зур роль уйный. Анда күбесенчə дини характердагы хезмəтлəр 
чыгарылуына карамастан, əдəбият, музыка, грамматика буенча да аерым китап-
лар бастырыла. Мəсəлəн, 1936 елда Токио Исламия матбугатында Кореяда то-

ручы мөселманнарның Киҗу мəркəзе дини вə милли идəрəсе тарафыннан баш-
лангыч мəктəп өчен əлифба китабы бастырыла. Əлеге дəреслек Ерак 
Көнчыгышның төрле мəктəплəрендə кулланыла. М.А. Корбангалиев бу 
əлифбаның кереш сүзендə: «Өметсезлеккə төшмичə, чит иллəрдə булып, [...] 
кем икəнеңне белмичə югалып китмəү өчен, тарихи бурычыбыз – милли теле-
безне, халкыбызны, динебезне саклау. Милли бу гарəп хəрефлəре белəн 
килəчəк буыныбызда ислам дөньясын беркетəдер һəм балаларыбызны Коръəн 
укырга өйрəнүлəре өчен мөмкинлек бирəдер. Шул сəбəпле бу максатларны 
тормышка ашыру нияте белəн дини həм милли идарəсе бу татарча əлифба кита-
бын бастырды», – дип аңлатма бирə (Адутов, 2009: 50–51). 

Моннан тыш, Киҗудагы татар җəмгыяте һəм Токиодагы Ислам 
җəмгыятенең үзара берлəшеп эшлəүлəре нəтиҗəсендə, 1934 елда Коръəн, 1950 
елда «Коръəн тəфсире» нəшер ителə (Таһир, 1990: 178). Киҗу шəһəре татар 
җəмгыяте тарафыннан чыгарылган төрле басмалар Ерак Көнчыгыштагы барлык 
мөселман мəхəллəлəренə таратыла һəм Корея татарларының дини-милли тəрбия 
һəм белем бирү өлкəсенə зур игътибар бирүлəре турында сөйли.  

Киҗу шəһəрендə торгызылган «Ногмания» мəчет-мəктəбенең ачылу танта-
насына карата Мəркəз башкарма рəисе Əхмəдша əфəнде Гыйззəтуллинның ка-
рашлары да бик төпле һəм мəгънəле була. Аның фикеренчə, бу мəктəп Шəркый 
Азиядəге башка милли мəктəплəр белəн уртак программа нигезендə эшлəячəк 
һəм дəүлəт тарафыннан биргəн барлык хокуклардан файдаланачак. Шəркый 
Азия үлчəмендə моңа кадəр тарихта күрелмəгəн бик зур көрəш алып барылган 
вакытта, япон хөкүмəте тарафыннан безнең рухани һəм милли-мəдəни 
истəлеклəребезне тотар өчен кирəк булган бер бинаны торгызырга рөхсəт бирү 
һəм сугыш вакытында бу йортның ачылу тантанасына төрле җирдəн 
вəкиллəрнең килүлəрен ул безнең халыкка карата күрсəтелгəн зур бер хөрмəт 
дип атый. Азия дусларыбыздан туган бу дустанə мөнəсəбəт ачылу тантанасына 
килгəн вəкиллəрнең күңеллəрен йомшарткандыр һəм япон хөкүмəтенə рəхмəт 
хислəрен тирəнəйткəндер, дип ышанып кала.  

Əлеге «Ногмания» мəчет-мəктəбенең ачылуы Шəркый Азиядəге мəчет 
һəм мəктəплəр санының артуына булышлык итə, халкыбызның милли һəм ди-
ни ихтыяҗларын кəнагатьлəндерүгə яңа бер адым булуын күрсəтə. «Мəсҗид-
мəктəп «Ногмания»нең ачылу мəрасиме тəэсиратыннан» дип исемлəнгəн 
мəкалə авторы «Ногмания» мəчет-мəктəбенең чын мəгънəсендə һəр яктан 
җитеш итеп торгызылганын ассызыклый: «мəчет бүлмəсе кыйммəтле 
келəмнəр белəн бизəлгəн, кандиллəр (лампы) белəн гүзəллəнгəндер. Мəктəп 
бүлмəсе кирəк-яраклар белəн тəэмин ителгəн. Укытучылар өчен аерым 
бүлмəлəр əзерлəнгəн. Мəчет аерым гөселханəсе белəн тəэмин ителгəн» (Мох-
бир, 1943: 3–4).  

Мəктəпкə исем биргəн бу шəхес кем булган соң? 

Габделхак Ногман 1900 елда Сама-
ра вилаяте Бөгелмə өязе Кармалы волос-
те Əбəй авылында өязнең атаклы имамы 
Җамалетдиннең өченче улы булып 
дөньяга килə. Атасы Габделхакны үзе 
урынында имам итеп күрергə телəгəн, 
шунлыктан башлангыч белемне үз 
мəктəбендə биргəннəн соң, аны Чистай 
өязендəге атаклы Кизлəү мəдрəсəсенə 
озата. Анда озак тотмыйча, Оренбургка 
илтеп, «Хөсəния» мəдрəсəсенə тапшыра. 
Соңгысында ике ел укыганнан соң, Габ-
делхак атасының телəге буенча Казан 
шəһəрендəге «Мөхəммəдия» мəдрəсə-
сенə күчə. Монда үзенең зирəклеге һəм 
тырышлыгы аркасында булачак мөфти 
Галимҗан хəзрəт Баруди җəнаблəренең 
игътибарын җəлеп итə. Габделхак 
əфəнде Галимҗан хəзрəтнең яраткан, 
якын шəкертлəренең берсе булу 
дəрəҗəсенə ирешə. Ул «Мөхəммəдия» 
мəдрəсəсен тəмамлаганда, Русиядə ре-
волюция башлана. Габделхак Ногман 
Казаннан кайту белəн, Бөгелмəгə юнəлə. Милли шура рəисе булган тарихчы 
Һади əфəнде Атласи янында Земская управада сəркатип булып хезмəт итə баш-
лый һəм, озак та тормый, Земская управа тарафыннан Бөгелмə өязенə 
мөгаллим-инструктор итеп билгелəнə.  

Революция тирəнəйгəн саен, милли эшлəрне дəвам итү мөмкинлеге 
чиклəнə. Большевик гаскəрлəре кергəн һəр җирдəн булдыра алган кешелəр ка-
чып китə башлый. 1919 елның май аенда шул качак дулкынына элəккəн Габ-
делхак əфəнде Чилəбегə килə. Ахырда Себер аркылы Урга (хəзерге Монго-
лиядəге Улан-Батор шəһəре) шəһəрендə туктала. Ургага килү белəн, андагы 
миллəттəшлəребез арасында имамлык һəм мөгаллимлек итə башлый (Габдулла 
Хəким, 1941: 2). Аерым мəгълүматлар буенча, 1919 елда ул Ерак Көнчы-
гыштагы аклар хəрəкəтенең атаклы эшлеклесе Унгерн гаскəрлəрендə имам бу-
лып хезмəт итə (Усманова, Черникова, 2020: 663). 

Лəкин Габделхак əфəнде кешегə хезмəт итеп кенə əллə ни алга китеп бул-
маганлыгын аңлый һəм үз эшен ачарга карар кыла, моның өчен Кумамото 
шəһəренə китə. Анда уңышлы сəүдə итə башлый. 1926 елны Хайларга барып, 
Шəмсенур туташ Тарпищевага никахлана. Шəмсенур Ногманова Ерак Көн-
чыгышта билгеле ханым була. Ул Киҗу шəһəренең төрек-татар җəмгыятеннəн 
Идел-Урал төрки-татарларның I Ерак Көнчыгыш съездына (1935 ел) вəкил итеп 
сайлана (Усманова, Черникова, 2020: 681).  

Рəс. 3. Мəрхүм Габделхак əфəнде Ногман. 
Чыганак: «Милли байрак» газетасы,  

1941 ел, 14 февраль. 

1927 елда гаилəсе белəн Кореяның Киҗу шəһəренə күчкəч, Габделхак 
əфəнде, кибет ачып, зуррак күлəмдə сəүдə итүгə керешə. Үзе өчен байлык туп-
лау белəн генə гомерен уздырмыйча, даими рəвештə милли оешма тормышына 
да ярдəм итеп тора. Киҗудагы беренче оешманы барлыкка китергəндə, ул зур 
булышлыклар күрсəтə. Имамлык эшлəрен өстенə алуы, милли тормышка 
хезмəт итүе белəн генə чиклəнмичə, туган иллəреннəн читтə туган балаларга 
дини-милли тəрбия бирү эшен дə башкара. Киҗу халкы өчен өч айлык курс 
ачып дəрес бирə, дини вəгазьлəр сөйли. 

1933 елның ахырында Ерак Шəрыкка татар мөһаҗирлəренең милли 
җитəкчесе Гаяз Ихакый килə. Халкыбыз берлəшү, мəркəзлəшүгə омтылып, ко-
рылтайлар җыя. Бу чорда Габделхак əфəнде халкыбызның миллəтче катлавы 
эчендə атлый, матди ярдəме белəн булыша. 1935 елның май аенда уздырылган 
Корылтай мəҗлесендə Габделхак əфəнде Киҗудан вəкил булып килə һəм ко-
рылтай мəҗлесендə мəгариф комиссиясенең əгъзасы итеп сайлана. Ерак 
Шəрыктагы халкыбызны берлəштергəн Беренче Ерак Шəрык корылтаенда Габ-
делхак əфəнде үзенең хатыны Шəмсенур ханым бергəлəп катнаша. Фикерлəре 
белəн хəят фондының нигезен төзүгə өлеш кертə, корылтай тарафыннан мəркəз 
милли шөгъбəсенең əгъзасы итеп сайлана. 

Бергəлəп туктаусыз эшлəү нəтиҗəсендə, Габделхак əфəнде белəн Шəм-
сенур ханым соңгы елларда зур дəүлəткə ия булалар. Киҗуда берничə кибеткə 
хуҗа булу өстенə, Хайларда һəм Кобеда йортлар сатып алалар. Милли оешмага 
иганəлəре белəн булышып торалар. Аларның матди ярдəме белəн Харбинда 
«Хəйрия хəяте»нə нигез салына. Хайлардагы «Җəмгыять хəйриясе» һəм 
Тəнзиндəге хəйрия эшлəрендə Габделхак Ногман ярдəме зур була. Актык ми-
нутлары якынлашканда, үз теле белəн васыять яздырган мəрхүм Габделхак 
əфəнде Ерак Шəрыктагы хəйрия эшлəренə, Төркиядəге фəкыйрьлəргə һəм япон 
даирəлəренə зур иганəлəр калдыра (Габдулла Хəким 1941: 2–3). Аның хатыны 
иренең васыятьлəрен тулысынча башкарып чыга. Моңа дəлил итеп, аның 
исеменə «Милли байрак» газетасы идарəсенннəн җибəрелгəн рəхмəт хатын 
күрсəтергə мөмкин. Шəмсенур ханым үз чиратында «Милли байрак» газе-
тасының чит җирлəрдə яшəгəн татарларның барлыгын, кыйбласын һəм милли-
леген саклаудагы зур ролен ассызыклый. Габделхак Ногман исеменнəн ул газе-
та фондына 400 иена һəм милли мəркəз фондына 100 иена иганə тапшыра 
(Шəмсенур Ногман, 1941: 2).  

Габдулла Ногманның вафаты Ерак Көнчыгыш мөселманнары өчен зур һəм 
вакытсыз югалту була, чөнки аның чит җирлектə милли үзлекне, милли мохит-
не саклап калуда роле зур була. Югары дəрəҗəлəргə ирешүенə карамыйча, ул 
үзенең барлыгы белəн миллəте һəм аның килəчəге өчен янып йөргəн шəхес бу-
лып тарихта кала. 37 көнлек каты авырудан соң, 1941 елның 13 гыйнварында 
Габдулла Ногман вафат була. Мəрхүмнең җеназасына һəм аны соңгы юлга оза-
тырга Киҗуда яшəүче бөтен миллəттəшлəр, һəм хəтта башка шəһəрлəрдə 
яшəүче аерым затлар да килə. Киҗу зиратында җирлəнгəн атаклы сəүдəгəрнең 

һəм иганəченең исеме һəм эшлəгəн эшлəре онытылмый. Аның исеме белəн 
мəчет-мəктəпне атау моның ачык мисалы.  

«Милли Байрак» газетасында бу мəчет-мəктəп турындагы мəгълүматлар 
1944 ел белəн тəмамлана. 1944 елда чыккан мəкалəлəр əлеге мəктəпнең Киҗу 
Идел-Урал төрек-татар мəдəнияте җəмгыяте тормышында зур роль уйнавы ту-
рында сөйли. «Ногмания» мəктəбе бинасында идарəнең гомуми җыелышлары, 
зур бəйрəмнəре (мəсəлəн, «Тукай бəйрəме»), төрле курслар уздырыла. 
Җыелышларда рəхмəт сүзлəреннəн тыш, балаларны милли мəктəпкə бирү һəм 
мəктəпнең матди яшəешенə ярдəм итү мəсьəлəлəре еш күтəрелə. Киҗу 
мəктəбенə багышланган мəкалəлəрне өйрəнү төрле елларда уку елының башла-
ну һəм имтихан алу вакытларының төрле булуын күрсəтə. Мəсəлəн, 1936–1937 
уку елында имтиханнар март аенда, ə 1937–1938 һəм 1942–1943 елларда июль 
аенда башлана. Бу төрлелекнең сəбəплəре əлегə билгесез. Һəр уку елы алдын-
нан дога мəҗлесе уздырылган. Мəсəлəн, 1943–1944 уку елында «Ногмания»дə 
укулар башлану уңаеннан дога мəҗлесе 2 август көнне була, ə уку елы үзе 
21 августтан гына башланып китə. Əлеге төрлелекне бетерү уңаеннан, Киҗу 
төрек-татар җəмгыяте яңа, ягъни 1945 уку елыннан мəктəптə укуларны япон 
мəктəплəре белəн бергə башлап китү турында игълан итə (Мохбир, 1944: 3). 
Билгеле булганча, Япониядə уку елы 1 апрельдəн башлана. Кызганычка каршы, 
1945 уку елы буенча мəгълүматлар билгесез, һəм без əлеге фактка ачыклык 
кертə алмыйбыз.  

Балалар санына һəм уку тəртиплəренə килгəндə, «Милли байрак» газетасы 
материалларына таянып кына төгəл мəгълүматлар табу мөмкин түгел. Мəсəлəн, 
1936–1937 уку елы тəмамлану уңаеннан төшерелгəн фоторəсемдə биш укучыны 
күреп була. 1937–1938 уку елы буенча өч икенче сыйныф укучысы, бер өченче 
сыйныф укучысы һəм бер дүртенче сыйныф укучысы турында белешмəлəр һəм 
аларның исемнəре китерелгəн мəгълүмат бар. Шул ук көнне төшерелгəн 
фоторəсем дə моңа дəлил булып тора. 1944 уку елында балалар саны бераз арта: 
ике баланың хəзерлек сыйныфыннан беренче сыйныфка, бер укучының өченче 
сыйныфка, өч укучының дүртенче, бер укучының бишенче сыйныфка, өч 
укучының алтынчы сыйныфка күчүлəре һəм бер укучының шəһадəтнамə алуы 
турында белешмəлəр бирелə. Аларның кайберлəре беренче дəрəҗəдəге «Рəхмəт 
кəгазьлəре» белəн бүлəклəнə. 

Уку тəртибенə килгəндə, «Ногмания» мəктəбендə сəгать иртəнге 9 дан 
көндезге 1гə кадəр дəреслəр татар телендə, шуннан соң ике сəгать дəвамында 
(көндезге 3 кə кадəр) япон телендə үткəрелгəн. Мəктəпнең укыту программа-
сында ислам дине, татар халкы тарихы, арифметика, ана теле һəм япон теле бар. 
Моннан тыш, Киҗу Идел-Урал төрек-татар мəдəнияте җəмгыяте идарəсе кара-
магында эшлəп килгəн «Ногмания» мəктəбе бинасында барлык телəүчелəр өчен 
япон телендə кичке курслар оештырылган. Ул һəр дүшəмбе, сишəмбе, 
чəршəмбе, пəнҗешəмбе һəм шимбə көннəрендə сəгать кичке 7 дəн 9 га кадəр 
уздырыла торган була (Мохбир, 1944: 3). «Милли Байрак» газетасының соңгы 
номеры 1945 елның мартында чыга, шунлыктан без əлеге мəктəпнең моннан 

соңгы эшчəнлеген бу чыганактан белə алмыйбыз. Кызганычка каршы, аның та-
рихы өзелə. Бу 1945 елда Кореяның япон карамагыннан азат ителүе һəм икегə 
(Көньяк һəм Төньяк) бүленеп, ике якның бер-берсенə каршы сугыш башлавы 
белəн бəйле. Кореяга килеп төплəнгəн татарлар əлеге афəтлəрдəн котылыр 
өчен, төзегəн биналарын, йортларын, ачкан сəүдəлəрен һəм җайлашкан тор-
мышларын ташлап, яңадан дөньяның төрле почмакларына сибелергə мəҗбүр 
булалар. Мөгаен, «Ногмания» мəчет-мəктəбе дə бу дулкын астына элəккəндер.  

 

 
Рəс. 4. Киҗу татарларының Г.Исхакый белəн очрашулары (Usmanova, 2007) 

 
Шулай итеп, без мөһаҗирлектə яшəүче миллəттəшлəребез мəгарифенең та-

тар халкының гасырлар буе оешкан мəгариф традициялəре нигезендə дəвам 
итүен күрəбез. Бу иң беренче чиратта белем бирү һəм тəрбия системасының ис-
лам кыйммəтлəренə нигезлəнүе белəн бəйле. Татар кешесе бер мəхəллə белəн 
яшəп, үз мəгариф учагын булдыра һəм үз көче, акчасы белəн аны тота. Төп мак-
сат – татар миллəтен, гореф-гадəтлəрен, телне саклап калу һəм үстерүдəн 
гыйбарəт була. Шул ук вакытта япон хөкүмəтенең татар мөһаҗирлəренең белем 
алу мөмкинлеклəрен чиклəмичə, аларга күп кенə уңайлыклар тудыруын да искə 
алырга кирəк. Мал туплаган аерым шəхеслəр, мөселман кешесе кануннарыннан 
тайпылмыйча, төрек-татар җəмгыятлəренə матди ярдəм күрсəтəлəр. Шуларның 
берсе – атаклы сəүдəгəр һəм җəмəгать эшлеклесе Габделхак Ногман була. Аның 
мөһаҗирлектəге эшчəнлеге һəм мирасы миллəттəшлəре арасында югары 
бəялəнə. Мөһаҗирлектə татар җəмгыятьлəре тарафыннан оештырылган уку 
йортлары татар халкының зур казанышы һəм горурлыгы. Без аларны белергə, 
барларга һəм онытмаска тиешбез. 

МЕЧЕТЬ-МЕКТЕБ «НУГМАНИЯ» В ГОРОДЕ СЕУЛЕ  
И ЕЕ МЕЦЕНАТ ГАБДУЛХАК НУГМАН 

В статье, опираясь на материалы татарской газеты «Милли Байрак», автор приводит 

сведения о деятельности мечети-мектеб «Нугмания», находившейся в городе Сеуле (Корея), 
и ее меценате Габдулхаке Нугмане. Эта мечеть-мектеб, основанная в 1926 г., долгое время 
являлась главным центром просвещения корейских татар. Она находилась в ведении правле-
ния культурного общества волго-уральских тюрко-татар города Кейджо. Информация о ее 
деятельности прослеживается лишь до 1944 г. В газетных статьях, наряду с названием Сеула, 
зачастую используется его японское произношение Кейджо. На основе проведенного иссле-
дования дается оценка состояния национального образования корейских татар, осуществля-
ется анализ программ обучения, учебных пособий и внутреннего распорядка в школе. Автор 
выявил имена отдельных педагогов, меценатов, общественных деятелей. Им раскрыта исто-
рия создания школы. Публикация новой информации, различных мнений, отдельных фото-
графий, связанных со школой, помогает раскрыть особенности развития татарского народа. 
Изучение истории татар в эмиграции является важной и актуальной работой по накоплению, 
изучению и возвращению богатого культурного наследия этой этнической общности. 

 
Ключевые слова: Кэйджо, Габдулхак Нугман, школа «Нугмания», газета «Милли Бай-

рак», нация, татарское образование, эмиграция. 

MOSQUE-MEKTEB “NUGMANIA” IN THE SEOUL CITY  
AND ITS PATRON GABDULKHAK NUGMAN 

 
 
Sh.F. Sadykov  

Kazan, Russian Federation  

At present, Tatars can be found anywhere in the world, and each of them has their own story 

and different reasons for relocation to a new territory. Wherever fate takes Tatar people, the first 
priority for them is to unite with their compatriots, brothers in faith, organize a Muslim parish. This 
trait helped the Tatar people to preserve their self-awareness, identity, religion, and native language 
in different historical periods. The Tatars who relocated to Korea are no exception to these rule. 
This article, based on the materials of the newspaper Milli Bayrak, provides information about the 
activities of the mosque-mekteb Nugmaniya of the Seoul city and its philanthropist Gabdulkhak 
Nugman. Founded in 1926, the mekteb-mosque served as the main educational center for Korean 
Tatars for a long while. It was administered by the board of the Volga-Ural Turkic Tatars’ Cultural 
Society of the city of Keijo. Information about its activities can be traced only until 1944. Along 
with the name Seoul, its Japanese pronunciation Keijo is commonly used in newspaper articles. 

Today, the study of the history of our countrymen in exile is an important and relevant work 
in the field of accumulation, study and return of the rich cultural heritage of the Tatars. On the basis 
of these data, we can get acquainted with the state of the national education of the Korean Tatars, 
educational programs, the internal procedures of the school and teaching aids. In addition, the au-
thor has identified the names of individual teachers, patrons, public figures and has provided in-
sights into the history of creating the school. The publication of new information, different opin-
ions, individual photographs related to the school help to further reveal the essence and specifics of 
the Tatar people’s development. 

 
Keywords: Keijo, Gabdulkhak Nugman, “Nugmania” school, “Milli Bayrak” newspaper, na-

tion, Tatar education, emigration. 

